
2018-ci il, 9 May – Qələbə Günü ərəfəsində rusiyalı həmkarlarımızdan 
biri sosial şəbəkədəki yazılarını oxunaqlı etmək üçün auditoriyaya 
gözlənilməz sual ünvanlamışdı: “SSRİ – Almaniya müharibəsində kim 
qalib gəlmişdi?” Bu sadə suala özü beş cavab vermiş və xahiş etmişdi 
ki, hərə bir cavabın doğru olduğunu təsdiqləsin. 

Qələbə günü ərəfəsində yekunlar 
hesablananda məlum oldu ki, sorğuya 
münasibət bildirənlərin 34 faizi “Ədalətli 
müharibə aparan tərəf” cavabını 
təsdiqləmiş, 32 faizi “Ali Baş Koman-
dana inamı böyük olan tərəf” cavabını 
bəyənmiş, 24 faizi isə “Arxa cəbhəsi 
orduya daha yaxşı kömək edən tərəf” 
cavabının doğru olduğunu bildirmişdi. 
Qalan on faiz respondentin cavabla-
rı isə digər iki cavabın doğru oldunu 
göstərirdi. 

Sadə bir rus jurnalistin üç il yarım 
bundan əvvəl oxucu toplamaq üçün 
ortaya atdığı həmin məsələnin bu gün 
xatırladılması qətiyyən təsadüfi deyil. 
Belə ki, kimsə həmin sualları bizim 44 
günlük İkinci Qarabağ müharibəmizin 
nəticələrinə tətbiq etmək istəyərsə, 
tam əminəm ki, eynilə həmin cavab-
ları eşidəcəyik. Çünki bizim ədalətli 
müharibə apardığımızı da dünyada 
hamı bilir, Ali Baş Komandanımıza 
xalqın inamı, ordunun sədaqəti də ha-
mıya məlumdur, arxa cəbhənin – ölkə 
əhalisinin əl-ələ tutaraq Prezidentin 
yanında, orduya arxa, dayaq olduğunu 
da görməyən yoxdur. 

Təsadüfi deyil ki, Prezident İlham 
Əliyev şanlı qələbəmizdən sonrakı 
çıxış, nitq, müsahibələrinin birində 
“Müzəffər Azərbaycan Ordusu” ifadəsini 
işlədirsə, digər müsahibədə “Müzəffər 
xalq” söz birləşməsini daha qabarıq 
şəkildə deyir. Xalq isə bütün tədbirlərdə, 
daim, hər yerdə “Müzəffər Prezident”, 
“Qalib Ali Baş Komandan” xitablarını 
işlətməkdən zövq alır. 

İşğalçının ərazimizdən qovulmasın-
da, faşist təfəkkürlü dövlətin üzərində 
qələbənin qazanılmasında Ali Baş 
Komandan İlham Əliyevin misilsiz rolu 
tək rəsmi qəzetlərdə və ya müstəqil 
mətbuatda deyil, hətta müxalifyönlü 
kütləvi informasiya vasitələrində də, 
demək olar ki, yekdilliklə etiraf edilir. 
Hamının fikri qətidir ki, bu Qələbə Prezi-
dent İlham Əliyevin siyasət, iqtisadiyyat 
və diplomatiya sahəsindəki 18 illik ardı-
cıl, prinsipial və uzaqgörən fəaliyyətinin 
nəticəsidir. 

Ancaq dövlət başçımız məsələyə 
başqa yöndən yanaşır: “Mən iş-
ğal dövründə dəfələrlə deyirdim ki, 
Azərbaycan xalqı heç vaxt işğalla 
barışmayacaq. Ermənistan rəhbərlərinə 

dəfələrlə deyirdim ki, hələ gec deyil, 
öz xoşları ilə bizim torpaqlarımızdan 
çıxsınlar, rədd olsunlar. Ancaq əfsuslar 
olsun ki, onların uzun illər ərzində yay-
dıqları yalana özləri də inanmağa baş-
lamışdılar. Dünyaya Azərbaycan xalqı 
haqqında, Azərbaycan Ordusu haqqın-
da həqiqətə uyğun olmayan böhtan və 
uydurma xarakterli məlumatlar yayırdı-
lar. İkinci Qarabağ müharibəsi göstərdi 
kim kimdir. İkinci Qarabağ müharibəsi 
Azərbaycan Ordusunun, Azərbaycan 

xalqının əyilməz iradəsini göstərdi. 
Ermənistan ordusu bu gün artıq məğlub 
edilmiş ordudur. Azərbaycan Ordusu isə 
müzəffər ordudur!”

Tarix sübut edib ki, siyasətçilərin 
fəaliyyəti, dövlət başçılarının iradəsi və 
ümumiyyətlə, milli maraqlar baxımından 
önəmli olan istənilən məsələ barədə 
ən doğru, dürüst fikirləri məhz yaradıcı 
ziyalıların dilindən eşitmək olur. Ötən il 
avqustun 30-da Şuşada – Vaqif Poeziya 
Günləri çərçivəsində də həmin qənaətin 
təsdiqini gördük. Görkəmli ziyalımız, 
Azərbaycan Yazıçılar Birliyinin sədri 
Anar həmin tədbirdə auditoriyaya 
xitabən dedi ki, mən 2010-cu ildə bir 
mərasimdə çıxış edəndə, – cənab 
Prezident də iştirak edirdi orada, – 
dedim ki, mənim 72 yaşım var, amma 
söz verirəm ki, Sizinlə bir yerdə 
Şuşaya gedəcəyik və bu, baş verdi. 
Mən Allaha təşəkkür edirəm, taleyimə 
minnətdaram və Sizə minnətdaram: 
“Sizə minnətdaram ki, o sözü desəm 
də, bir də Şuşanı görəcəyimə inanmır-
dım, amma bu gün mən burdayamsa, 
Sizə minnətdaram, bizim müzəffər 
Ordumuza minnətdaram. Siz bu 
Qələbəni Ordu ilə bir yerdə qazandınız. 
Amma diplomatik qələbəni, təbliğat 
qələbəsini Siz təkbaşına qazandınız. 
Çünki Sizin 4 dildə onlarla çıxışlarınız 
yeni Azərbaycanı tanıtdı, Azərbaycan 
həqiqətlərini çatdırdı. Bu da çox böyük 
bir hadisə idi. Siz bizə, Azərbaycan 
xalqına onun milli qürurunu qaytardı-
nız. Bizim hamının qarşısında alnımız 
açıq, başımız dikdir ki, öz torpaqlarımızı 
qaytardıq”. 

Ötən həftə – yanvarın 7-də dövlət 
başçımızın ünvanına Qubadan gələn 
bir məktubda isə sadə azərbaycanlıların 
ürək sözləri öz əksini tapır. Rayon 

sakini Hilal Əzizov yazır: “Azərbaycana 
rəhbərlik etdiyiniz illər ərzində ölkəmiz 
inkişaf və tərəqqi yolu ilə inamla 
irəliləyib. Vətən müharibəsindən 
dərhal sonra Sizin verdiyiniz tapşırıq-
lara əsasən, işğaldan azad edilmiş 
ərazilərdə sürətli quruculuq işləri 
görülür, şəhər və rayonlarda müharibə 
zamanı dəymiş ziyan sürətlə aradan 
qaldırılır, eyni zamanda, respublikamı-
zın digər bölgələrində abadlıq-qurucu-
luq işləri uğurla davam etdirilir. Bütün 

bunlar Sizin qətiyyətinizi, möhkəm 
iradənizi, həmçinin ölkəmizin iqtisa-
di qüdrətini bir daha əyani şəkildə 
nümayiş etdirir... Cənab Prezident, 
ölkəmiz və doğma rayonum Quba 
üçün gördüyünüz işlərə görə Sizə dərin 
minnətdarlığımı bildirirəm. Allah Sizin 
kölgənizi başımız üzərindən əskik 
eləməsin. Bundan sonra da uzun illər 
ölkəmizə rəhbərlik edəsiniz. Sizə uzun 
ömür, möhkəm cansağlığı arzu edirəm. 
Yolunuz hər zaman uğurlu olsun!”.

... Bu gün fəxrlə deyə bilirik ki, lideri-
miz müzəffər, xalqımız qalib, dövlətimiz 
isə qüdrətlidir. Dövlət başçımızın 
fikrincə, biz dövlətimizi daha da qüdrətli 
etmək üçün bundan sonra ikiqat artıq 
məsuliyyətlə çalışmalıyıq: “Azad edil-
miş bütün torpaqlarda görülmüş işlər 
Azərbaycanın dövlət büdcəsi hesabına 
aparılır. Heç bir yardım almamışıq, heç 
bir kredit almamışıq, bu işləri öz gücü-
müz hesabına görürük. Əlbəttə, əgər 
iqtisadi inkişaf sürətlə getməsə, bu işləri 
bu sürətlə aparmaq mümkün olmaya-
caq. Görülmüş işlər nəticəsində demək 
olar ki, biz artıq postböhran dövrünə 
qədəm qoyduq”. 

Bəli, müasir Azərbaycan reallıqları 
bütün dünyanın maraq dairəsindədir. 
İndi beynəlxalq hərbi ekspertlər deyirlər 
ki, Azərbaycan XXI əsrin müharibəsini 
aparıbdır. Prezident xalqa çağırış edir: 
“Biz elə planlaşdırmalıyıq ki, bəlkə də 
əlli ildən sonra XXII əsrin müharibəsinə 
də hazır olaq. Çünki güc hər şeyi həll 
edir. Əfsuslar olsun ki, bu, belədir. 
Beynəlxalq hüquq işləmədiyi yerdə 
ancaq güc amili həlledici ola bilər”.

İttifaq MİRZƏBƏYLİ,  
“Xalq qəzeti”

Müzəffər lider, qalib 
xalq və qüdrətli dövlət

Dövlət bayrağını ucaldaraq şəhidlərimizin əziz xatirəsinə bir 
daha ehtiramımı bildirirəm. Azərbaycan xalqına da təşəkkürümü 
bildirirəm ki, müharibə dövründə bir yumruq kimi birləşib orduya 
dayaq oldu, mənə arxa oldu və biz bunun hesabına düşmənin başını 
əzdik, Qələbə çaldıq. Bundan sonra qalib xalq və müzəffər ölkə kimi 
əbədi yaşayacağıq.

İlham ƏLİYEV 
Azərbaycan Respublikasının Prezidenti

Azərbaycan yeni inkişaf mərhələsinə 
uğurlu göstəricilərlə qədəm qoyub

Yola saldığımız 2021-ci ildə iqtisa-
diyyatın artım tempi müşahidə edilib və 
inkişaf göstəriciləri yüksəlib. Ölkənin 
neft sahəsindən asılılığını aradan qaldır-
maq istiqamətində görülən tədbirlər öz 
səmərəsini verib və qeyri-neft sektorunda 
artım əldə olunub. İqtisadi fəallığın artması 
ölkəmizin maliyyə-iqtisadi göstəricilərinin 
də yaxşılaşmasına təsir göstərib. 

Ötən il əldə edilən uğurlar işğal-
dan azad edilən torpaqlarımızda sürətli 
yenidənqurma, tikinti-quruculuq işləri, 
COVID-19-la mübarizə şəraitində qazanı-
lıb. Bu dövrdə heç bir sosial layihə təxirə 
salınmayıb. Bütün layihələr Azərbaycanın 
heç bir dövlətdən borc almadan öz gücünə 
rellaşdırılıb. 

Ötən il Azərbaycanda reallaşdırılan 
iqtisadiyyatın şaxələndirilməsi siyasətinin 
mühüm istiqamətlərindən olan sənayenin 
inkişafı istiqamətində kompleks tədbirlər 
davam etdirilib, istehsal və ixrac poten-
sialının artırılması, sərmayə qoyuluşu-
nun stimullaşdırılması üçün səmərəli 
mexanizmlər tətbiq olunub. Bütün bu işlər 
dünyada hələ də sonu görünməyən pande-
miya və iqtisadi-maliyyə çətinlikləri fonunda 
reallaşdırılıb və müsbət göstəricilər əldə 
edilib. Belə ki, Dövlət Statistika Komitəsinin 
məlumatına görə, ötən ilin yanvar-noyabr 
aylarında ölkədə 80 milyard 688,2 milyon 
manatlıq və ya əvvəlki ilin eyni dövrü ilə 
müqayisədə 5,3 faiz çox ümumi daxili 
məhsul (ÜDM) istehsal olunub. İqtisadiy-
yatın neft-qaz sektorunda əlavə dəyər 2,7 
faiz, qeyri-neft-qaz sektorunda isə 6,4 faiz 
artıb. Əhalinin hər nəfərinə düşən ÜDM 8 
min 055,3 manata bərabər olub.

Azərbaycanda sənaye müəssisələri və 
bu sahədə fəaliyyət göstərən fərdi sahib-
karlar tərəfindən 2021-ci ilin 11 ayı ərzində 
47,9 milyard manatlıq və ya 2020-ci ilin 
müvafiq dövrü ilə müqayisədə 5,5 faiz çox 
sənaye məhsulu istehsal edilib. Sənayenin 
qeyri-neft sektorunda məhsul istehsalı 
20,7 faiz artıb. Respublikada sahibkarlar 
tərəfindən indiyədək sənaye zonalarına 6,2 
milyard manatdan çox investisiya yatırılıb, 
9 min 500-dək iş yeri yaradılıb. Növbəti 
mərhələdə mövcud layihələr üzrə sənaye 
zonalarına əlavə 0,4 milyard manat investi-
siyanın yatırılması və 2 minə yaxın iş yerinin 
yaradılması nəzərdə tutulub.

Hazırda ölkədə mövcud olan 7 sənaye 
parkı və 5 sənaye məhəlləsində bu günə 
qədər 5 milyard manatlıq məhsul istehsal 
edilib, bunun 1,4 milyard manatı, təxminən 
28 faizi ixrac olunub.

Qeyd edək ki, hesabat dövründə qeyri-
neft sektorundan daxilolmalar 5,870 milyard 
manat təşkil edib və proqnoza 114,8 faiz 
əməl edilib. Ötən ilin müvafiq dövrü ilə 
müqayisədə bu sektordan vergi daxilolmala-
rı 13,5 faiz və ya 697,3 milyon manat artıb.

Hesabat ilində Azərbaycanın neft stra-
tegiyasının da uğurlu icrası davam etdirilib. 
Xatırladaq ki, dövlət müstəqilliyimizin ilk 
illərindəki gərgin geosiyasi şəraitdə xalqımı-
zın ümummilli lideri Heydər Əliyevin siyasi 
qətiyyəti nəticəsində əsası qoyulan neft 
strategiyasının həyata keçirilməsi parlaq 
uğurlarla yadda qalıb. “Əsrin müqaviləsi” 
adlandırılan “Xəzər dənizinin Azərbaycan 
sektorunda “Azəri”, “Çıraq” yataqlarının 
və “Günəşli” yatağının dərinlikdə yerləşən 
hissəsinin birgə işlənməsi və neft hasilatı-
nın pay bölgüsü” haqqında 1994-cü il 20 

sentyabr tarixli saziş müstəqil Azərbaycanın 
gələcək inkişafının başlıca mənbəyinə çev-
rilib, onun dinamik templə sonrakı davamlı 
yüksəlişini reallaşdırıb. 

Bu sazişdən irəli gələn vəzifələrin yerinə 
yerinə yetirilməsi nəticəsində keçən ilin 
yanvar-noyabr ayları üzrə Azərbaycanda 
təxminən 31,6 milyon ton neft (kondensat-
la birlikdə) hasil edilib. Neft (kondensatla 
birlikdə) hasilatı 2020-ci ilin müvafiq dövrü 
ilə müqayisədə təxminən 16,5 min ton az 
olub. Energetika Nazirliyinin məlumatına 
görə, respublika üzrə neft hasilatının 20,6 
milyon tonu “Azəri-Çıraq-Günəşli”nin (AÇG), 
3,8 milyon tonu (kondensat) “Şahdəniz”in 
payına düşüb. SOCAR üzrə neft (konden-
satla birlikdə) hasilatı 7,2 milyon ton təşkil 
edib.

Hesabat dövründə təxminən 25,7 
milyon ton neft (kondensatla birlikdə) ixraca 
nəql edilib. Bunun 24,5 milyon tona yaxın 
konsorsiumun, 1,2 milyon tondan çoxu isə 
SOCAR-ın payına düşüb. Neftin (konden-
satla birlikdə) ixraca nəqli 2020-ci ilin müva-
fiq dövrünə nisbətən, təxminən 334 min ton, 
yəni 1,3 faiz az olub.

Ötən ilin yanvar-noyabr aylarında ölkədə 
39,7 milyard kubmetr təbii qaz hasil edilib. 
Qazın 12,1 milyard kubmetri AÇG-dən, 
20,4 milyard kubmetri “Şahdəniz”dən, 7,2 
milyard kubmetri SOCAR üzrə hasil olunub. 
2020-ci ilin müvafiq dövrünə nisbətən 17,8 
faiz, yəni 6 milyard kubmetrə yaxın artımla 
qaz hasil edilib.

Hesabat dövründə xaricə qaz satı-
şı təxminən 16,9 milyard kubmetr təşkil 
edib ki, bu da 2020-ci ilin müvafiq dövrü 
ilə müqayisədə təqribən 39,8 faiz çox-
dur. 2021-ci ilin yanvar-noyabr aylarında 
Türkiyəyə təqribən 7,7 milyard kubmetr, 
Avropaya təqribən 7,3 milyard kubmetr, 
Gürcüstana isə 1,8 milyard kubmetr qaz 
ixrac edilib. Bu dövrdə BTC boru kəməri 
sisteminə 92 milyon kubmetr qaz verilib. 
Qeyd edək ki, Türkiyəyə TANAP-la bu 
müddətdə 5,1 milyard kubmetrdən çox qaz 
nəql olunub.

“Azəri-Çıraq-Günəşli” və “Şahdəniz” 
yataqları istismara veriləndən keçən ilin 
dekabrın 1-dək 578,6 milyon tondan çox 
neft (kondensatla birlikdə) hasil edilib. 
“Azəri-Çıraq-Günəşli”dən 544,6 milyon ton 
neft, “Şahdəniz”dən isə təqribən 34 milyon 
ton kondensat çıxarılıb. “Azəri-Çıraq-
Günəşli” və “Şahdəniz” yataqları istismara 
veriləndən 2021-ci ilin dekabrın 1-dək 
təqribən 578,1 milyon ton neft (kondensat-
la birlikdə) ixraca nəql edilib.

Yataqlar istismara veriləndən 2021-
ci ilin dekabrın 1-dək “Azəri-Çıraq-
Günəşli”dən 188,7 milyard kubmetrdən 
çox, “Şahdəniz”dən isə 155,3 milyard 
kubmetrdən çox qaz hasil olunub. Bu 
dövrdə “Şahdəniz” yatağından hasil edilən 
qazın təxminən 106,2 milyard kubmetrə 
yaxın həcmi ixraca nəql edilib.

Ölkədə neftin emalı 2021-ci ilin yanvar-
noyabr aylarında 6,1 milyon ton təşkil edib. 
Neftin emalı 2020-ci ilin müvafiq dövrünə 
nisbətən 756,6 min ton çox olub.

Sonda qeyd edək ki, 2006-cı ildən 
başlayaraq enerji ixracı nəticəsində 
Azərbaycana daxil olan böyük maliyyə 
resursları sürətli iqtisadi tərəqqiyə, müasir 
sosial-iqtisadi və mədəni infrastrukturların 
yaradılmasına, respublika həyatının bütün 
sahələrinin yenilənməsinə, iqtisadiyyatın 
şaxələndirilməsi və qeyri-neft sektorunun 
dinamik inkişafına yönəldilib.

Neft strategiyasının uğurlu icrası 
nəticəsində əldə edilən vəsait hesabına 
regionlarda bütün köklü problemlər həll 
olunub, müasir infrastruktur formalaşdırılıb, 
əhalinin məşğulluq səviyyəsi yüksəldilib.

Aqrar sahədə həyata keçirilən sistemli 
tədbirlər, o cümlədən son illər ərzində kənd 
təsərrüfatının ayrı-ayrı sahələrinin inkişaf 
etdirilməsi ölkəmizin ərzaq məhsulları üzrə 
özünütəminetmə səviyyəsini yüksəldib, 
ixrac potensialını genişləndirib.

Ötən illər ərzində Azərbaycanda 
müasir nəqliyyat infrastrukturu formalaş-
dırılıb. Yeni hava limanları inşa olunub, 
min kilometrlərlə müasir yollar çəkilib. 

Ölkəmizin xarici ticarət əlaqələrinin 
inkişafına və tranzit imkanlarının 
genişləndirilməsinə mühüm töhfə olan Bakı 
Beynəlxalq Dəniz Ticarət Limanı və Bakı-
Tbilisi-Qars dəmir yolu xətti inşa edilərək 
istifadəyə verilib. Azərbaycan “Şərq-Qərb” 
və “Şimal-Cənub” beynəlxalq nəqliyyat 
dəhlizlərinin fəal iştirakçısına çevrilib, 
həmçinin tranzit daşımaları sahəsində 
ölkəmizin potensialının yüksəlməsində 
önəmli rol oynayan Çinin “Bir kəmər, bir 
yol” təşəbbüsünə qoşulub.

Azərbaycanın enerji resurslarından 
əldə etdiyi gəlirlər həm də əhalinin sosial 
müdafiəsinin gücləndirilməsi və xalqın 
rifahının yüksəldilməsi istiqamətində ardıcıl 
dövlət siyasətinin həyata keçirilməsini, 
inqilabi qərarların qəbulu və icrasını real-
laşdırıb. Əhalinin bütün kateqoriyalarını 
əhatə edən və maaşların, pensiyaların, 
təqaüdlərin əhəmiyyətli dərəcədə artı-
rılmasını nəzərdə tutan sosial paketlər 
gerçəkləşdirilib.

Bütün bu iqtisadi uğurlarla bərabər, 
Azərbaycanın Avrasiyanın nəqliyyat 
habına çevilməsi istiqamətində də mü-
hüm layihələr gerçəkləşdirilib. Füzuli 
aeroportunun, bir sıra magistral yolların 
istifadəyə verilməsi böyük önəm daşıyıb. 
Bu inkişaf beynəlxalq reytinq təşkilatlarının 
hesabatlarında da öz ifadəsini tapıb. 
Məsələn, Davos Forumunun reytinqinə 
əsasən, Azərbaycan hava və dəmir yolları 
nəqliyyatı xidmətlərinə görə müvafiq olaraq 
11-ci və 12-ci yerdə qərarlaşıb.

Beləliklə, Azərbaycan artıq Mərkəzi 
Asiyadan gələn mallar üçün tranzit 
ölkəyə çevrilib. Çin öz mallarını Avropa 
məkanlarına buradan daşımağa başlayıb. 
Azərbaycanın Şimal-Cənub nəqliyyat 

dəhlizi üzərində yerləşməsi də böyük 
üstünlük yaradıb. Bu dəhlizin Şimali 
Avropa, Rusiya, Azərbaycan, İran və 
Fars körfəzindən keçməsi gerçəkləşib. 
Dəmir yolu və avtomagistral olmasından 
asılı olmayaraq, Şimal-Cənub dəhlizinin 
Azərbaycan seqmentində aparılan bütün 
tikinti işləri də artıq tamamlanıb.

İkinci Qarabağ müharibəsindən sonra 
Zəngəzur dəhlizinin fəaliyyətə başlaması 
üçün real imkanlar yaranıb. Bu dəhliz ilə 
Azərbaycandan Ermənistana və oradan 
respublikamızın Naxçıvan bölgəsinə, 
eləcə də Türkiyə və Avropaya əlverişli 
alternativ nəqliyyat marşrutunun fəaliyyət 
göstərəcəyi nəzərdə tutulub.

Hesabat dövründə bağlantı xidmətləri 
(connectivity), avtomatlaşma və süni 
intellektin geniş tətbiqi ilə davam 
edən IV sənaye inqilabının çağırışları 
Azərbaycanda da özünü qabarıq büruzə 
verib. “Sənaye 4.0”ün çağırışları diqqət 
mərkəzində saxlanılıb və buna uyğun 
siyasət yürüdülüb. Ən əsası isə respubli-
kamızda bu sənaye inqilabının çağırışları 
ilə ayaqlaşa bilmək üçün inteqrativ və 
dayanıqlı inkişaf mühiti yaradılıb, rəqəmsal 
təşəbbüslər dəstəklənib. Prezident İlham 
Əliyevin rəhbərliyi ilə Azərbaycan rəqəmsal 
transformasiyanın yeni mərhələsinə uğurla 
daxil olub. BMT, Davos İqtisadi Forumu-
nun Dördüncü Sənaye İnqilabı Mərkəzi, 
“Microsoft”, CISCO, VISA, Mastercard kimi 
beynəlxalq təşkilatlar və transmilli korpora-
siyalar bu təşəbbüsün gerçəkləşməsində 
Azərbaycan dövləti ilə yaxından 
əməkdaşlığa başlayıb.

Vaqif BAYRAMOV,  
“Xalq qəzeti”

Müdafiə naziri Rusiya sülhməramlılarının 
yeni komandanını qəbul edib

Azərbaycan Respublikasının Müdafiə naziri general-polkovnik Zakir Həsənov 
Azərbaycan ərazisində müvəqqəti yerləşdirilən Rusiya sülhməramlı 
qüvvələrinin yeni komandanı general-mayor Andrey Volkovu qəbul edib.

Müdafiə Nazirliyindən bildirilib ki, görüşdə 
Rusiya sülhməramlılarının müvəqqəti 
yerləşdirildiyi Qarabağ iqtisadi zonasındakı 
əməliyyat şəraiti müzakirə olunub.

Qeyd edək ki, general-mayor A.Volkovu ge-
neral-leytenant Rüstəm Muradov təqdim edib.

“Xalq qəzeti”

Azərbaycanda neft hasilatı ilə 
bağlı yeni proqnoz açıqlanıb

2022-ci ildə Azərbaycanda neft və maye karbohidrogen hasilatı 0,74 
milyon barel/sutka səviyyəsində gözlənilir. ABŞ-ın Energetika Nazirliyinin 
Enerji İnformasiya İdarəsinin (EIA) hesabatında deyilir ki, bu proqnoz əvvəlki 
hesabatla müqayisədə dəyişməz qalıb.

2022-ci ildə rüblük hasilat birinci rübdə 
0,73 milyon, ikinci, üçüncü və dördüncü 
rübdə 0,74 milyon barel/sutka səviyyəsində 
proqnozlaşdırılır.

2023-ci ildə isə proqnozlara əsasən 
Azərbaycanda neft və maye karbohidrogen 
hasilatı 0,71 milyon barel/sutka olacaq.

Gələn il rüblük hasilat birinci rübdə 0,72 
milyon ikinci rübdə 0,71 milyon, üçüncü 
rübdə 0,7 milyon, dördüncü rübdə isə 0,72 
milyon barel/sutka təşkil edəcək.

2021-ci ildə Azərbaycanda neft və maye 
karbohidrogen hasilatı sutkada orta hesabla 
0,72 milyon barel təşkil edib.

EIA-nın göstəricilərinə görə, 2021-ci ilin 
birinci, ikinci, üçüncü və dördüncü rüblərində 
hasilat müvafiq olaraq sutkada 0,75 milyon, 
0,7 milyon, 0,71 milyon və 0,71 milyon barel/
sutka təşkil edib.

“Xalq qəzeti”

Ermənistan silahlı qüvvələri dövlət 
sərhədində yenidən təxribatlar törədib

Ermənistan silahlı qüvvələrinin bölmələri yanvarın 11-i gecə saat 23:20-dən 12-si 
səhər saat 05:10-dək Basarkeçər rayonunun Yuxarı Şorca yaşayış məntəqəsində yerləşən 
mövqelərindən Kəlbəcər rayonunun Zəylik, Yellicə, eləcə də Şəmşəddin rayonunun Çinarlı, 
Muğancıq kəndləri istiqamətində yerləşən mövqelərindən Tovuz rayonunun Muncuqlu, 
Ağbulaq, Qoşa, Koxanəbi və Əsrik Cırdaxan yaşayış məntəqələri istiqamətində yerləşən 
Azərbaycan Ordusunun mövqelərini atıcı silahlar və iriçaplı pulemyotlardan fasilələrlə 
atəşə tutub.

Müdafiə Nazirliyindən bildiriblər ki, 
Ermənistanın xüsusi səbəb olmadan və mü-
vafiq üçtərəfli bəyanatlarla üzərinə götürdüyü 
öhdəliklərini pozaraq iki dövlətin sərhədi bo-
yunca vəziyyəti gərginləşdirməsi məqsədyönlü 
hərbi təxribat və hərbi avantüradır.

Bütün hallarda Azərbaycan Ordusunun 
bölmələri tərəfindən qarşı tərəfə adekvat və 
mütənasib cavab verilib. Azərbaycan Ordusu-
nun sıralarında şəxsi heyət və hərbi texnika 
baxımdan itki olmayıb. Hazırda qeyd olunan 

istiqamətlərdə nisbi sakitlikdir. Əməliyyat şəraiti 
bölmələrimizin nəzarəti altındadır.

Ermənistan tərəfindən iki ölkənin dövlət 
sərhədi boyunca qəsdən vəziyyətin yenidən 
gərginləşdirilməsi cəhdlərinin təkrarlana 
biləcəyini istisna etməyərək Azərbaycan 
Ordusunun bölmələri gücləndirilmiş rejimdə 
ölkəmizin suveren ərazilərini və sərhədlərinin 
təhlükəsizliyini qoruyur.

“Xalq qəzeti”

Azərbaycan son 18 ildə dünyada bənzəri olmayan bir inkişaf yolu keçib. 
Sosial sahədə çoxsaylı islahatlar aparılıb, iqtisadiyyat üç dəfədən çox 
artıb, iqtisadiyyata 300 milyard dollara yaxın investisiya yatırılıb. Ölkənin 

strateji valyuta ehtiyatları son 10 ildə 2 dəfəyə yaxın artaraq 52 milyard ABŞ 
dollarına çatıb və bu rəqəm bütövlükdə ölkənin ÜDM-ni üstələyib. 

